
Frá skólastjóra 
 

Ágætu lesendur 
 

Sumardaginn fyrsta bar upp á skírdag og þannig kom 
sumarið formlega til okkar í dymbilvikunni. Ekki sjáum við 
mörg merki sumarsins nema einstaka brum og ekki er laust 
við að græn slikja liggi yfir túnum þegar horft er lárétt. Þó er 
ekkert að óttast því að sumarið kemur eins og föstudagurinn 
29. apríl ber með sér. Það var ekki laust við að sérstakur 
tónn væri í söng nemenda á sal í morgun þegar þeir sungu 
um að lóan væri komin og að lífið væri yndislegt eins og 
segir í vinsælu dægurlagi.  
Það er ótrúlega stutt eftir af skóla og allir þurfa að leggjast á 
eitt að ljúka nú vetrarstarfinu með krafti. Rétt fyrir páskaleyfi 
lukum við glæsilegum þemadögum og 5. bekkingar voru með 
menningarmót sem heppnaðist einstaklega vel. Foreldrar og 
starfsfólk sótti menningarmótið ásamt nemendum en við 
fengum einnig gesti frá Astúrías á Spáni. Skólinn er í 
Comeníusarsamstarfi um hvernig er best að taka á móti 
nemendum erlendis frá og tengja þá og foreldra þeirra við 
starfið. Margt er hægt að læra af slíku fjölþjóðlegu samstarfi. 
Í þeirri sömu viku fengum við 29 kennaranema frá Græn-
landi. Á sal myndaðist skemmtileg söngstemning á milli 
gestanna og nemenda á miðstigi. Þá sá ég hvað reglulegur 
morgunsöngur gefur nemendum mikið, enda voru þeir strax 
tilbúnir til söngs með Grænlendingunum þegar sönglög bar á 
góma sem allir kunnu. Þá söng hvor hópurinn á sínu 
tungumáli. 
Framundan er vorhátíð foreldrafélagsins, en hún verður 
laugardaginn 14. maí. Dagskráin er hefðbundin og verður 
eins og venja er kynnt nánar með sérútgáfu af Háteigi. 
Skólastjóri og fulltrúi skólastjóra hafa fundað með stjórn 
foreldrafélagsins og við fengum þær upplýsingar að allir 
árgangar væru komnir með hlutverk. Við leyfum okkur að 
hlakka til hátíðarinnar enda verður margt til skemmtunar og 
fróðleiks. Vorhátíðin er sannkölluð þjóðhátíð skólans og er 
mikill sómi að framtakssemi og krafti foreldrafélagsins í 
þessu verkefni. 
Á þemadögum sem áður var getið urðum við meðvitaðri um 
sjálfbærni sem gerir þá kröfu til okkar að við förum betur 
með. Okkur er að takast að stíga ný skref í sjálfbærri þróun 
skólans. Við gerðum okkur grein fyrir því á síðasta ári að við 

máttum nýta betur pappír og efni í tengslum við ljósritun 
ásamt ritföngum. Með sameiginlegu átaki höfum við náð 
verulegum árangri í sparnaði miðað við fyrstu þrjá mánuði 
ársins þegar tekið er mið af síðustu fjórum árum á undan. 
Vonandi höldum við því út árið því að þessir liðir voru mun 
hærri í Háteigsskóla en í sambærilegum skólum. Í vetur 
höfum við einnig náð miklum árangri í sorpflokkun þó að 
aðstæður séu ekki sem bestar. Í þessari viku er verið að 
merkja öll sorpílátin betur þannig að ekki fari á milli mála 
hvað á að fara hvert. Við erum í samvinnu við Gáma-
þjónustuna sem er að skoða með okkur enn frekari um-
bætur í flokkun og skilum frá skólanum. Við höfum óskað 
eftir því að kostnaður við förgun hjá okkur verði borin 
saman við sambærilega skóla og einnig að það verði 
skoðað hvort að sorp er meira að magni til en í sambæri-
legum skólum. Það er svo ánægjulegt að greina frá því að 
Framkvæmdasvið Reykjavíkur hyggst leggja fjármagn í 
umbætur í sumar þannig að skólinn geti tekið ný skref í 
flokkun og skilum á sorpi í haust.  
Gleðilegt sumar, 
Ásgeir Beinteinsson, skólastjóri 

 

Vorhátíð Háteigsskóla 14. maí 
Foreldrafélag Háteigsskóla vill minna alla á vorhátíð 
skólans sem verður laugardaginn 14. maí kl. 12-15. Á 
dagskránni verður ótalmargt í boði, svo sem skrúðganga, 
andlitsmálun, hjólaþrautir, kaffihús, veltibíllinn, kökubasar, 
atriði á sal, flóamarkaður og margt fleira. Nánari 
upplýsingar verða sendar út þegar nær dregur. 

Danssýningar 17. og 19. maí 
Foreldrar og aðrir aðstandendur eru boðnir hjartanlega 
velkomnir á danssýningar nemenda sem verða í salnum í 
maí:   1. bekkur  fimmtudaginn  19. maí kl. 10:10 
          2. bekkur  þriðjudaginn  17. maí kl. 13:00 
          3. bekkur  fimmtudaginn  19. maí kl. 13:00 
          4. bekkur  þriðjudaginn  17. maí kl. 8:30 
          5. bekkur  þriðjudaginn  17. maí kl. 10:10 
          6. bekkur  fimmtudaginn  19. maí kl. 8:30 
          7. EVÓ  þriðjudaginn  17. maí kl. 13:40 
          7. SMK  fimmtudaginn  19. maí kl. 13:40 

Guðmundur Á. Karlsson, danskennari 

Með kollinn kláran og hjálm á höfði 
Í gærmorgun, 28. apríl, komu Kiwanismenn færandi hendi í 
1. bekk. Þeir komu með hjálma handa öllum nemendunum 
og var mikil gleði og þakklæti í hópnum. Nú geta allir verið 
með kollinn kláran og notað hjálm. Við viljum líka hvetja 
fullorðna fólkið til að ganga á undan með góðu fordæmi og 
passa sinn koll. 

Sjálfstæð verkefni í verkhring 

Í verkhring hófst lota eftir áramót sem nefnist sjálfstæð 
verkefni og stóð í 6 vikur fyrir utan uppskeru. Nemendur 
völdu sér verkefni og komu með markmiðssetningu og 
skipulag til umsjónarkennara og fengu samþykki fyrir 
verkefninu. 
Nemendur skiluðu verkefnunum á sérstakri kynningu á sal 
fyrir allt unglingastigið og var 7. bekk líka boðið á 
sýningarnar.  Okkur tókst að fá flesta nemendur til að vinna 
sjálfstæð verkefni. Nokkrir hópar voru þar fyrir utan og voru 
það keppendur í „Nema hvað“, „Stærðfræðikeppni 
grunnskólanna“ og „Skólahreysti“ sem æfðu sig. Tvær 
uppskerur voru á sal og voru alls sýnd 33 verkefni. Flest 
þessara verkefna voru frábær og fjölbreytnin mikil. Nánari 
upptalning á verkefnunum eru á heimasíðu skólans. 

Svava Arnórsdóttir 

Þetta er ljóð 
Blýantur til var 

en blýanturinn sór 
þann ór 

að skrifa fallegt ljóð 
ljóðið varð ljóð 

rétt eins og öll önnur ljóð. 
En enginn tók eftir þessu ljóði. 

En þótt tímar munu lifa 
verður þetta enn bara ljóð 

í ljóði eftir blýant. 
Gunnar Ingi Ófeigsson, 7. bekk 

 

 

Menningarmót í 5. bekk 

Á menningarmótinu kynnti ég fjölskylduna mína, vini mína og 
dýrin mín. Það höfðu margir áhuga á dótinu mínu Ég og 
Nanna, Ásta, Elisabeth og Embla sýndum diskódans. Það 
var mjög gaman. Það sem mér fannst skemmtilegast var að 
segja frá mér og dansa. Annars var þetta allt skemmtilegt. 
Mamma mín kom og horfði á mig á fimmtudaginn og systir 
mín kom á miðvikudaginn. Það var gaman. 

Unnur Egla Schram 
 

 

Þemadagar 

Þemadagar skólans í lok mars voru helgaðir sjálfbærni. Í 
sjálfbærni er fólgin virðing fyrir sjálfum sér, umhverfi sínu 
og þeim sem við umgöngumst. Þá er gert ráð fyrir að ekki 
sé gengið meira á jörðina en hún geti þolað, svo næstu 
kynslóðir geti notið hennar. 
Öllum nemendum skólans var skipt í 14 hópa og voru tveir 
kennarar með hvern hóp. Þar unnu bæði ungir og eldri 
nemendur framúrskarandi vel saman.  
Einn hópurinn vann með svokölluð vistspor, en það er 
mælieining yfir hversu mikil áhrif neysluvenjur þjóða hafa á 
náttúruna. Nemendur fóru í vettvangsferð um nágrennið og 
könnuðu hvort rusl væri flokkað. Þeir fylltu út í svokallaða 
„rannsóknarbók“ og hér er dæmi um eina: „Við fórum út til 
að spyrja hvort fólk í búðum flokkaði rusl. Við fórum í 
fiskbúðina og þeir sögðu að þeir hökkuðu fiskiafganga og 
gæfu minkum í Danmörku. Við fórum líka á 
hárgreiðslustofuna Króm og þeir sögðu að þeir flokkuðu 
flöskur og blöð. Á American Style sögðu þau að þau 
flokkuðu pappakassa og flöskur. Í Háskólanum sögðust 
þau flokka plast og blöð. Þar flokkuðu þau líka óvenjulegt 
rusl og lífrænt.“       Hákon og Grímur 
Og hér er frásögn úr öðrum hópi: 
„Við vorum á þemadögum 29.-31. mars. Þemað var 
sjálfbærni. Ég var í hópi 10 og kennararnir sem voru í 
hópnum mínum heita Börkur og Ingi. Okkur var skipt í fimm 
hópa. Ég var með Einari í 9. HB, Ástu í 7. SMK, Arnaldi í 3. 
HHP og Bjarna í 1. JOS. Við fórum í Kringluna með 
hópnum okkar og skoðuðum fötu og merki, hvar það var 
búið til. Svo unnum við úr þessum gögnum. Við unnum 
mest með landafræði. Mér fannst skemmtilegast að teikna 
kortið á plakatið. Ég var í stofu A-201 sem er stofan þar 
sem Börkur kennir. Við teiknuðum mynd af heiminum og 
merktum inn á hvaðan vörurnar koma og hvað það er langt 
að fljúga með það. Og þetta var rosalega gaman.“  
Guðrún, 5. HHK 
Á heimasíðu skólans eru bæði myndir og myndbönd frá 
þessum frábæru dögum. 

 
Grafíkmynd úr 7. bekk 
Þessa mynd gerði Júlía Sif 
Ólafsdóttir undir leiðsögn 
myndmenntakennara síns, 
hennar Láru. 
 
 
 
 
 
 
 
 
 
 

 
 
 

 

          Spakmæli mánaðarins:           
Hafðu ekki áhyggjur af því þótt þú getir ekki  
veitt börnum þinum allt það besta sem til er.  
Veittu þeim það besta sem ÞÚ getur boðið. 

 


